
Nafarroako Ubideko Hitzarmena Eguneratzeko bigarren Akordioaren izapideak abiatu ditu Gobernuak

Osteguna, 200ko ekainaren 19a. Ingurumen Ministerioak eta Nafarroako Foru Komunitateak Nafarroako Ubidea egiteko izenpetu zuten Lankidetza Hitzarmena Eguneratzeko bigarren Akordioaren testua kontuan hartzea onartu du Nafarroako Gobernuak, eta testua Nafarroako Kontseiluari igorri dio, aginduzko txostena egin dezan, onartu aurretik. 

2008ko otsailaren 14an, Nafarroako Ubidea egiteko Lankidetza Hitzarmenaren Jarraipen Batzordeak bilera egin zuen, Ubideko lanen %50etik gora abian zegoenean, eta lan guztietarako aurreikusitako balioespen ekonomikoa egin zuen, dagoeneko eginda eta kitatuta zeuden lanen kostua, egiten ari zirenetarako aurreikusitako kostua, eta hasteko zeuden lanen kostuaren ebaluazioa oinarri hartuta. 


Balioespen eguneratua 625 milioi eurokoa da, honako hauek kontuan hartuta: proiektuak, lanen zuzendaritza, kalitate kontrola, lanak, lursailak, zerbitzuak lehengoratzeko lanak, eta gisa horretako lanek eragiten dituzten edo berezkoak dituzten bestelako lan guztiak. Balioespen hori 1999ko azaroaren 17ko Akordioan (Hitzarmena Eguneratzeko lehenengo Akordioa) xedatutakoaren antzekoa da; izan ere, orduan 623,40 milioi euroko gastua aurreikusi zuten. Horregatik, Jarraipen Batzordeak “Canal de Navarra S.A.” Estatu Sozietatearen lanen eta kapitalaren finantzaketa egitura finkatu dezaten proposatu die Estatuari eta Nafarroari. 


Nafarroako Gobernuak oso balioespen positiboa egin du horren guztiaren gainean, Estatuko Gobernuarekin hitzartutako proiektu estrategikoak modu eredugarrian eta eraginkorrean gauzatu daitezkeela baieztatzen duelako. Hartara, garrantzizko onurak lor daitezke, hala nola nafarrei ongizate handiagoa eskaintzea, ekoizpen ehunduraren lehiakortasuna handitzea, eta Foru Komunitatea garatzea, epeak eta kostuak hutsik gabe kontrolatuz. 

Akordioaren edukia

Akordioak hiru alderdi nagusi arautzen ditu. Batetik, aurreko Hitzarmenetan ezarritako finantzaketa baldintzak onartzen ditu. Beraz, kostuen %50 “Canal de Navarra S.A.” sozietatearen funtsekin finantzatuko dituzte (Estatuko Administrazioa Orokorrak -%60- eta Nafarroako Foru Komunitateak -%40- kapital moduan egindako ekarpenekin), eta gainerako %50, berriz, kanpoko ekarpenekin (maileguen bidez). Kanpoko ekarpenak berreskuratzeko, Ubideko uraren erabiltzaileei tarifak ezarriko dizkiete, honako hauek kontuan hartuta: maileguen kitapena, maileguetako interesen kostuak, ustiapen kostuak, eta mantentze kostuak. 


Bestetik, Ubide tarteak egin ahala abian jarri ahal izanen direla hitzartu dute. Hartara, erabiltzaileak urez hornitu ahal izanen dituzte (hiri, industria eta ureztatze hornidura), lanak guztiz amaitu baino lehen.


Azkenik, “Canal de Navarra, S.A.” Sozietateak Nafarroako Ubidea helburu hidroelektrikoekin aprobetxatzeko aukera izanen duela hitzartu dute (bereziki, Itoitzeko urtegiko eta Nafarroako Ubidearen hasierako aprobetxamenduak). Alderdi hori Kudeaketa Zuzeneko Hitzarmenean zegoen aurreikusita, orain arte. 

Izapideak

Jarraipen Batzordearen proposamenak betetzeko, Nafarroako Gobernuko Herri Lan, Garraio eta Komunikazio Departamentuak Ingurumen Ministerioaren eta Nafarroako Foru Komunitatearen arteko Lankidetza Hitzarmena eguneratzeko izapideak abiatu ditu. Hartara, Nafarroako Gobernuak testua kontuan hartzea onartu du, eta orain, Nafarroako Kontseiluari igorriko diote. Ondoren, Nafarroako Parlamentura bidaliko dute, onartu dezan, eta azkenik, berriro ere Nafarroako Gobernuari, izenpetzeko baimena emateko. Ingurumenaren eta Landa eta Itsas Ingurunearen Ministerioak, bestalde, Ministroen Kontseiluak Hitzarmena onar dezan behar du. 

Aurrekariak

1988ko urriaren 19an, Ingurumen Ministerioak eta Nafarroako Foru Komunitateak Lankidetza Hitzarmena izenpetu zuten, Nafarroako Ubidea egiteko. 


1999ko azaroaren 17an, Ingurumen Ministerioak eta Nafarroako Foru Komunitateak Lankidetza Hitzarmena Eguneratzeko Akordioa izenpetu zuten, Nafarroako Ubidearen bi faseetarako aurreikusitako inbertsioak eguneratzeko (lehenengo fasea eraikitzeko proiektuak egin ondoren). Lehenengo faseko lanak egiteko 75.708,6 milioi pezeta beharko zirela aurreikusi zuten (455,02 milioi euro), eta bigarren faseko lanetarako, berriz, 28.016,4 milioi pezeta (168,38 milioi euro). Beraz, guztizko kostua 623,40 milioi eurokoa izanen zela aurreikusi zuten. 


2000ko urtarrilaren 18an, “Canal de Navarra S.A.” Estatuko Sozietate Anonimoa osatu zuten. Haren helburu sozialak honako hauek dira: Nafarroako Ubidearen Proiektuko lan hidraulikoak kontratatzea, eraikitzea eta ustiatzea, eta aipaturiko azpiegitura eraiki eta ustiatzeko beharrezkoak diren esku-hartze osagarri guztiak egitea. 


2000ko urtarrilaren 19an, Ingurumen Ministerioak eta “Canal de Navarra S.A.” Sozietateak Kudeaketa Zuzeneko Hitzarmena izenpetu zuten. Hartara, Ingurumen Ministerioak Estatu Sozietateari eman zion Nafarroako Ubideko lan hidraulikoak egiteko ardura, eta lanen finantzaketa sistema eta Ubidea ustiatzeko sistema ezarri zituzten.


Azkenik, 2001eko ekainaren 12an, Ingurumen Ministerioak eta “Canal de Navarra S.A.” Sozietateak gehigarri bat izenpetu zuten, Kudeaketa Zuzeneko Hitzarmena eguneratzeko. Nafarroako Ubideko lanen garrantzia, berezitasunak eta behin-behinekotasuna kontuan hartuta, Hitzarmena aldatu zuten, eta lanak egiten hasi aurretik etorkizuneko erabiltzaileen finantzaketa konpromisoa izateko betebeharra ezabatu zuten. Era berean, “Canal de Navarra S.A.” Sozietateari Nafarroako Ubidea helburu hidroelektrikoekin aprobetxatzeko aukera eman zioten (bereziki, Itoitzeko urtegiko eta Nafarroako Ubidearen hasierako aprobetxamenduak).

2008ko otsailaren 14ko Jarraipen Batzordera bildutakoak 


Estatuko Administrazioari dagokionez, Hitzarmenaren Jarraipen Batzordera bildu ziren, honako ordezkari hauek: Antonio Serrano Rodríguez Lurraldearen eta Bioaniztasunaren zuzendari nagusia, José Luis Alonso Gajón Ebroko Konfederazio Hidrografikoko presidentea, Rosa Cobo Mayoral Lurraldearen eta Bioaniztasunaren zuzendari nagusiaren Kabineteko burua, eta Joaquín del Campo Benito Azpiegituren eta Teknologiaren zuzendariorde nagusia, Jaime Palop Uraren zuzendari nagusiaren ordez. 

Foru Komunitateko ordezkari gisa, berriz, honako hauek bildu ziren Batzordera: Álvaro Miranda Simavila bigarren presidenteorde eta Ekonomia eta Ogasun Departamentuko kontseilaria, Laura Alba Cuadrado Herri Lan, Garraio eta Komunikazio Departamentuko kontseilaria, eta Amelia Salanueva Murguialday Toki Administrazioko Departamentuko kontseilaria.

